PAGE  

Алсу Ахметгалиева

Дуслык хакы

(6 нчы сыйныфта Ф.Яруллинның «Ак төнбоек» әсәрен өйрәнү)
Максат: 1. Әсәрнең идея эчтәлеген ачу; әдәби әсәрне вакыйгаларга, образларга мөнәсәбәтле анализлау күнекмәсен үстерү.
2. Укучыларның иҗади фикер йөртү сәләтен үстерү.
3. Укучыларның дуслык төшенчәсен аңлауларын киңәйтү; кешеләр арасындагы үзара мөнәсәбәтләрдә дуслыкның иң мөһим сыйфатларның берсе булуына ышаныч тәрбияләү.
Дәреснең тибы: әдәби әсәрне тирәнтен өйрәнү.
Метод һәм алымнар: әңгәмә, өлешчә эзләнү, схема, сорау-җавап, сайлап уку, иҗади эш.
Җиһазлау: Техник чаралар (компьютер, экран); Ф.Ә. Ганиева һ.б. “Әдәбият” дәреслек-хрестоматия (Казан: “Мәгариф” нәшрияты, 1996); Татар теленең аңлатмалы сүзлеге; дуслык турында язылган плакат; Фәнис Яруллин китапларыннан һәм аның турында язылган истәлекләрдән күргәзмә.
Дәрес барышы
I. Укучыларны дәрескә оештыру.
1. Укучыларның фикерен дәрескә туплау, уңай халәт тудыру.
II. Белемнәрне актуальләштерү.
1. Язучы Фәнис Яруллин тормышы һәм иҗаты турында искә төшерү.
- Үткән дәрестә без Татарстанның Г. Тукай исемендәге Дәүләт бүләге лауреаты, Республикабызның халык шагыйре Фәнис Яруллин тормышы һәм иҗаты белән таныштык. Ф. Яруллин күпкырлы язучы. Ул шагыйрь дә, прозаик та, драматург та, әкиятләр остасы һәм ялкынлы публицист та. Язмыш тарафыннан авыр хәлгә дучар ителүенә карамастан, ул төшенкелеккә бирелмичә, корычтай ихтыярлы булып, халкына рухи көч бирерлек әсәрләр иҗат итте. Әйдәгез, искә төшерик әле, сез авторның нинди әсәрләрен һәм шигырьләрен беләсез? (Укучыларның җаваплары тыңлана.)
- Ә бүген без аның “Ак төнбоек” әсәрендә сурәтләнгән дуслык турында сөйләшербез, әсәрнең идея эчтәлеген ачарбыз. Сезгә өй эше итеп, әсәрне укырга бирелгән иде.

III. Яңа белем һәм төшенчәләр формалаштыру.
1). Схемага нигезләнеп, “Ак төнбоек” әсәрендәге вакыйгалар һәм образларның бирелешен анализлау. Слайдлар ярдәмендә зур түгәрәкләр белән хикәядәге вакыйгаларны, кечкенә түгәрәкләр белән хикәядә катнашкан образларны (төп образлар: Г - Гадилә, Ш - Шөһрәт, ярдәмче образлар: Т - Тәлгать, Р - корреспондент Рамил, К - Кәшиф, К - классташлар) күрсәтеп бару.
1. Ә хәзер әйдәгез, әсәрдә сурәтләнгән вакыйгаларны искә төшерик әле. Әсәр ничек башланып китә? (...)
- Димәк, бу беренче вакыйга. Аны ничек атарбыз икән? (...) Бу вакыйгада кемнәр катнаша? (...)

- Игътибар итегез әле, бу вакыйгада Шөһрәт белән Гадилә нинди мөнәсәбәттә? (Алар дуслар.)
- Шөһрәткә нинди сыйфат хас? (Кайгыртучанлык, ярдәмчеллек.)
2. Гадиләне коткарганнан соң нинди вакыйга була? (...)
- Бу вакыйгага нинди исем бирик? (...)
- Бу вакыйганы (II вакыйга) ничек урнаштырырбыз икән? Ул I вакыйгага бәйләнгәнме? Вакыйгада кемнәр катнаша? (...)
- Шөһрәт бу рәхмәтне ничек кабул итте? (...)
- Димәк, икенче вакыйгада Шөһрәткә нинди сыйфат хас? (Тыйнаклык.)
3. Аннан соңгы вакыйганы искә төшерик әле. Шөһрәт янына кем килде? Нинди максат белән килә ул? (...)
- Рамилнең фикерен ничек кабул итә Шөһрәт? Аның бу вакыйгага мөнәсәбәте ничек? (...)
- Ә корреспондент арттыра, күпертә, чөнки аңа кызыклы материал кирәк. Бу безнең өченче вакыйга булды. Ничек атарбыз өченче вакыйганы? (...)
- Рамил Шөһрәткә аның исеме турында нәрсә ди ? (китаптан табып уку.)
- Бу вакыйгада кемнәр катнаша? (...)
4. Газетага мәкалә язу вакыйгасыннан соң нәрсәләр була? Шөһрәттә нинди үзгәрешләр сизелә? Аның нинди сыйфатлары ачыла башлый? (...)
- Ничек атарбыз бу вакыйганы? (...)
- Димәк, монда Шөһрәтнең нинди сыйфатлары ачыла башлады? (Масая, мактана. Үзенең табигый йөзен, тыйнаклыгын, ярдәмчел булуын югалта.)
- Тирә-юньдәге кешеләрнең, монда корреспондент Рамилнең, шулай ук Гадиләнең әтисенең күпертеп сөйләве, артык мактавы аны кешедән аерып куя. Аерып кую Шөһрәтне үзгәртә. Аңа артык игътибар бирергә кирәкми иде. Дус булуны бергә укый торган кеше алдында бурычы итеп карарга гына була иде. Бу вакыйгада кемнәр катнашты? (...)
- Шушы вакыйгадан күренгәнчә, Гадиләгә нинди сыйфатлар хас? Дәфтәрдән әзер өй эшен күчертмәс өчен нәрсә ди ул Шөһрәткә? Шул юлларны табып укыйк әле (...)
- Димәк, Гадиләгә ярдәмчеллек, гаделлек сыйфатлары хас.

5. Аннан соңгы вакыйганы искә төшерик. Класста үзен ничек тота Шөһрәт? Классташ малайлары аңа карата нинди мөнәсәбәттә? (...)
- Кәшиф нәрсә ди? (Их, шундый бер кыз бәкегә дә төшми ичмасам…)
- Димәк, аңа көнчелек сыйфаты хас, шул ук вакытта Шөһрәтне элекке хәленә үзгәртергә дә тели шикелле.)

- Тәлгатькә нинди сыйфатлар хас? (Ул Гадиләне кимсетүгә юл куймаска тырыша, аны дус итә. Хәтта Шөһрәтнең дә түбәнлеккә төшүен булдырмаска тырыша, ләкин туктатып кала алмый.)
- Шушы юлларны китаптан табып укыйк әле. (китаптан табып уку)

- Кәшиф белән Тәлгать әйткән фикерләрдән чыгып, Гадилә белән Шөһрәт дуслыгының кайсы якларын ачабыз? (Гадилә үзенә авыр булса да дуслыкны саклап калырга омтыла, сабыр итә, ә Шөһрәт исә дуслык төшенчәсен бөтенләй башка мәгънәдә аңлый. Гадиләне гел үзенә бурычлы саный.) Бу вакыйганы ничек атарбыз? (...)
- Вакыйгада кемнәр катнаша? (Шөһрәт, Гадилә, Тәлгать, Кәшиф.)
6. Киләсе вакыйгада нәрсәләр була? (Шөһрәт Гадиләне тагын да түбәнсетә, кимсетә. Бөтен класска ишетелерлек итеп «мин синең кәләшең» дип әйтергә куша.) Китаптан табып уку.

- Ничек атарбыз вакыйганы? (Шөһрәтнең Гадиләне кимсетүе, түбәнсетүе)
- Вакыйгада кемнәр катнаша? (Шөһрәт, Гадилә, классташлары)
Нәтиҗә: Укучылар, экранга игътибар белән карыйк әле. Менә безнең шушындый схема килеп чыкты. Без зур түгәрәкләр белән хикәядәге вакыйгаларны, кечкенә түгәрәкләр белән хикәядә катнашкан образларны билгеләдек. Беренче вакыйгада Шөһрәт белән Гадилә менә ничек якын (схемада күрсәтү), алар дуслар иделәр. Шушы вакыйгалардан соң, алар бер-берсеннән ерагайдылар (схемада күрсәтү), дуслыклары югалды. Ни сәбәпле ерагайдылар соң алар? (...)
- Әйе, кешегә яхшылык эшләү – бик күркәм гадәт. Әмма шуның белән гел мактанып, кешенең исенә төшереп тору, эшләгән бөтен яхшылыгыңгы җимерә дә ташлый. Ә масаюга, ялкаулыкка бирелмәс өчен кешегә нинди сыйфатларга ия булырга кирәк дип уйлыйсыз? (...)
- Әйе. Сез аларны кайсы образларда күрдегез? (Тәлгать, Гадилә. Шул юлларны китаптан табып уку.)
- Әсәрнең соңгы өлешен укыйк әле. Әсәр ничек бетә? (...)
- Бу вакыйгалар яшьләрнең язмышына нинди йогынты ясады? (Алар аерылышалар, икесе ике җиргә китеп укый башлыйлар. Нәтиҗәдә, Шөһрәт дусларын да, яхшы исемен дә югалта. Автор мактау, данны күтәрә алмау мәсьәләсен куя. Мактану, масаю, үзеңне өстен санау җәза белән тәмамлана. Дуслар да, кешеләр арасындагы абруең да, яхшы исемең дә югалырга мөмкин.)
- Ни өчен автор Шөһрәтне икенче мәктәпкә чыгарып җибәрә соң? (Шөһрәт үз хатасын таныды. Аның намусы Гадилә киткәннән соң бу мәктәптә калырга кушмый.)
- Ә Шөһрәт мәктәптә кала ала идеме? (..)
- Ә ни өчен Шөһрәт шулай үзгәрде соң? (Чөнки аның тирәсендәге кешеләр аны шулай үзгәрттеләр, күзенә пәрдә капладылар; бигрәк тә корреспондент Рамил, шулай ук Гадиләнең әтисенең күпертеп сөйләве, артык мактавы аны кешедән өстен куйды.)
2) Әсәрнең идея эчтәлеген ачыклау.

“Ак төнбоек” әсәренең эчтәлеге:

1. Үзең турындагы фикернең ялгышмы яки дөресме икәнен вакытында аңлый белү;

2. Чын дуслык – бер-береңә һәрвакыт ярдәм итәргә әзер булу (ә бурыч үтәү түгел).

Слайдта күрсәтелә.

3. Шөһрәт һәм Гадиләгә хас сыйфатларны санау (дәфтәрдә эшләү).
- Ә хәзер дәфтәрләрегездә Шөһрәткә һәм Гадиләгә хас сыйфатларны санап, ике баганага язып куегыз.

- Ә хәзер экранга карыйк әле (слайдларда күрсәтелә). Әгәр Шөһрәт белән Гадиләдә шушы сыйфатлар булса (укытучы күрсәтә), алар арасында нәрсә булыр иде? (Дуслык.) Ә кешедәге кайсы сыйфатлар дуслыкны җимерә? (Мактану, масаю, ялкаулык, үзеңне башкалардан өстен кую, кешенү түбәнсетү, кимсетү кебек сыйфатлар булганда дуслык югалырга мөмкин.)
IV. Белем һәм күнекмәләрне ныгыту.
1. Дуслык сүзенең мәгънәсен ачыклау.
- Ә сез үзегез дуслык төшенчәсен ничек аңлыйсыз? Сыйныфтагы дуслык турында нәрсәләр әйтә аласыз? Үзегезнең шундый хәлләргә очраганыгыз, кимсетелгәннәрне яклаганыгыз бармы? (Укучыларның җаваплары тыңлана.)
- Татар теленең аңлатмалы сүзлегендә дуслык турында мондый аңлатма бирелә: «Дуслык – ихтыяҗларның, карашларның, фикерләрнең уртаклыгына, үзара рухи якынлыкка, бер-береңне ихтирам итүгә һәм башка шундый хисләргә нигезләнгән мөнәсәбәт».

- Дуслык турында бик күп мәкаль-әйтемнәр бар. Сез дуслыкка карата нинди мәкальләр беләсез?

1) Дустың нинди – кадерең шундый.

2) Дус булсаң, дуслыгыңны күрсәт.

3) Йөз сум акчаң булганчы, йөз дустың булсын.

4) Тугры дус – җанлы хәзинә.

5) Дуслык – тау күчерә.

6) Матурлык – бер көнлек, дуслык – гомерлек.

7) Кешенең иң зур байлыгы – чын дусты.

8) Иптәшең үзеңнән яхшы булсын.
(Мәкальләр соңыннан экранда күрсәтелә.)

V. Йомгаклау.

1. Нәтиҗә ясау.

- Ф.Яруллинның нинди хикәясе белән таныштык? Әсәр сезгә ошадымы? Үзегез өчен нинди сабак алдыгыз? Дәрестә тагын нәрсә турында сөйләштек? (Укучыларның җаваплары тыңлана.)
- Сөйләшүне төгәлләп бу дәрескә нинди нәтиҗә ясарбыз?

- Дуслыктан башка тормыш була алмый.

- Кеше тормышта дусларсыз яши алмый.

- Үзе өчен генә кайгырткан кеше чын дус була алмый.

- Үзең яхшы дус булсаң гына, дусларың күп була; тормышта яшәве дә күңелле, рәхәт була.

- Дөрес, укучылар. Дуслары күп булган кешегә тормышта яшәве дә җиңел. Дуслыкның кадерен белгән кеше генә бәхетле була. Мин сезнең барыгызның да бәхетле, чын кеше булып үсүен телим.

2. Билге кую.

3. Өй эше бирү (сайлап алу мөмкинлеге бирелә).
1. “Кешенең иң зур байлыгы – чын дусты” дигән мәкальгә нигезләнеп, инша (сочинение) язарга.

2. Гадилә урынында булсам, ә мин нишләр идем? – дигән сорауга иҗади эш язарга.
Гадиләне коткару

 Гадиләне үзенә бурычлы санау





Ш





Г

Шөһрәтнең Гадиләне кимсетүе, түбәнсетүе

